
Inatsisartut suleriaasianni § 37, imm. 1 naapertorlugu Naalakkersuisunut  

apeqqut imaattoq matumuuna saqqummiuppara: 

 

Naalakkersuisunut apeqqutit 

1. 2026-mi umiatsiaaqqanut tapiissutit 2.884.000 kr.-inik 

aningaasaliiffigineqarnerat qanoq naatsorsorneqarsimava, sunillu 

tunngaveqarluni aalajangerneqarsimava?  

a) Naalakkersuisut naliliinerat naapertorlugu aningaasat taakku nunatsinni 

aalisartut piniartullu pisariaqartitaannut naammappat? 

2. 2024-mi, 2025-mi aamma 2026-mi umiatsiaaqqanut tapiissutinik qinnuteqartut 

qassiuppat?  

a) Qassit tapiiffigineqarsimappat, qassillu itigartinneqarsimappat?  

b) Itigartinneqartut qassit aningaasat naammassimannginnerat pissutigalugu 

itigartinneqarsimappat?  

c) Naalakkersuisut ukiumut ataasiakkaamut qinnutigineqartut aningaasartaasa 

katinnerat, tapiissutigineqartullu katinnerat kiisalu sapinngisamik 

kommunikkaartumik najugaqarfikkaartumillu agguataarnerat 

paasissutissiissutigisinnaavaat? 

3. 2026-mi Aalisarnermut Aningaasaliissutinut Pulje katillugit qanoq 

annertutigisunik aningaasaateqarpa, ukiuni siuliini atorneqanngitsut 

ilanngullugit?  

a) Naalakkersuisut 27 mio. kr.-it missaannik aningaasassaqartoq pillugu 

paasissutissat eqqornersut nassuiarsinnaavaat?  

b) Aningaasat qanoq annertutigisut atorneqartussatut aalajangerneqareerpat 

imaluunniit immikkoortinneqareerpat, qanorlu annertutigisut suli 

qinnutigineqarsinnaappat? 

4. Aalisarnermut Aningaasaliissutinut Puljemi aningaasat suli atorneqartussatut 

aalajangerneqarsimanngitsut umiatsiaaqqanut tapiissutinut aamma 

inuussutissarsiummik aallarteqqinnermut tapiissutinut nuunneqarsinnaappat? 

a) Inatsisit aningaasaliissutinullu malittarisassat tamanna qanoq 

periarfissaqartippaat imaluunniit killilersorpaat?  

b) Tapiissutit maanna immikkoortinneqartut pisariaqartitanut 

naammassimanngippata, Naalakkersuisut aningaasat nuunneqarsinnaanerat 

misissorniarpaat? 

5. 2026-mi inuussutissarsiummik aallarteqqinnermut tapiissutit 3.120.000 kr.-inik 

aningaasaliiffigineqarnerat qanoq naatsorsorneqarsimava?  

a) Qassit qinnuteqarsimappat, qassit tapiiffigineqarsimappat, qassillu 

itigartinneqarsimappat?  

b) Aningaasat qanoq annertutigisut qinnutigineqarsimappat, 

akuersissutigineqarsimappat aammalu tunniunneqarsimappat?  

c) Naalakkersuisut aamma immikkut paasissutissiissutigisinnaavaat silap 

pissusaa pissutigalugu ajornartorsiuteqarnermut tunngatillugu qassit 

qinnuteqarsimanersut, kiisalu qinnuteqartut piumasaqaatinik 

naammassinnissimasut aningaasat naammannginnerat pissutigalugu 

itigartinneqarsimanersut? 

6. 2026-mi umiatsiaaqqanut tapiissutit aamma inuussutissarsiummik 

aallarteqqinnermut tapiissutit naammassimanngippata, Naalakkersuisut 

aningaasaliissutit amerlineqarnissaannut qanoq periarfissaqartoqarnera 

takusinnaavaat?  

a) Naalakkersuisut aningaasaliissutit amerlineqarnissaannik 

suliniuteqarnianngippata, tamanna qanoq tunngavilersorneqarpa? 

7. 2026-mi umiatsiaaqqanut tapiissutinut aningaasaliissutit ilaneqarpata, 

Naalakkersuisut qinnuteqaqqinnissamut periarfissamik 

ammaasseqqittoqarsinnaanera misissorniarpaat?  

a) Taama pisoqassappat, nunatsinni aalisartut piniartullu tamarmik, 

nunaqarfinni isorliunerusunilu najugaqartut ilanngullugit, periarfissaq pillugu 

ilisimatinneqarnissaat qanoq qulakkeerneqassava? 

(Inatsisartunut ilaasortaq Jens NapãtôK’, Naleraq) 

 

Tunngavilersuut 

Aalisarneq piniarnerlu nunatsinni inuussutissarsiutit pingaarnerit ilagaat. Ingammik 

nunaqarfinni najugaqarfinnilu minnerusuni innuttaasut amerlasuut aalisarnermit 

piniarnermillu inuuniuteqarput, allamillu suliffeqarnissamut periarfissat amerlanngimmata. 

Aalisartunut piniartunullu amerlasuunut umiatsiaaraq pitsaasoq suliffimmi 

atortuinnaanngilaq, aammali imminut ilaquttanillu pilersuinissamut pisariaqarluinnartuuvoq. 

2026-mut aningaasanut inatsisissatut siunnersuummi umiatsiaaqqanut tapiissutinut 2.884.000 

kr.-it aammalu inuussutissarsiummik aallarteqqinnermut tapiissutinut 3.120.000 kr.-it 

immikkoortinneqarsimapput. 

Tamatuma saniatigut Aalisarnermut Aningaasaliissutinut Puljemi aningaasat qanoq 

annertutigisut pigineqarnersut, ukiuni siuliini atorneqanngitsut ilanngullugit, 

paaserusunnarpoq. Tassunga tunngatillugu 27 mio. kr.-it missaannik aningaasassaqartoq 

oqaatigineqarpoq. 

Aningaasat aalisartut piniartullu pisariaqartitaannut naapertuuttumik agguaanneqartarnersut 

paasissallugu pingaaruteqarpoq. Aamma puljemi aningaasat suli atorneqanngitsut 

tapiissutinut allanut atorneqarsinnaanersut paasineqartariaqarpoq. 

Taamatuttaaq qinnuteqartut tapiiffigineqarnissamut piumasaqaatinik 

naammassinnikkaluarlutik aningaasat naammannginnerat pissutigalugu 

tapiiffigineqanngitsoqartarnersoq paasissallugu pingaaruteqarpoq. 

Silap pissusaa pissutigalugu aalisarneq piniarnerlu ilaatigut ajornakusoorsinnaasarput. 

Tamanna aalisartunut piniartunullu inuussutissarsiutiminnik ingerlatsinermi aningaasatigut 

ajornartorsiutinik pilersitsisinnaavoq, tamannalu ilaqutariinnut pilersuinermut 

sunniuteqarsinnaavoq. 

Taamaattumik aningaasaliissutit qanoq annertutiginerat, qanoq atorneqartarnerat aammalu 

Naalakkersuisut aalisartunut piniartunullu tapiissutit pisariaqartitsinerpaasunut 

iluaqutaanissaat qanoq qulakkeersinnaaneraat pillugit erseqqissumik nassuiaasoqarnissaa 

pisariaqarpoq. 

Apeqqutit uku siunertaraat tapiissutinut aningaasaliissutit agguaanneqarnerat 

ersarinnerulersinniarlugu, aammalu aningaasaliissutit imaluunniit tapiissutinik ingerlatsineq 

allanngortinneqartariaqarnersut paasiniarlugu. 

 

Apeqqutigineqartut ullut suliffiusut qulit (10) iluanni allakkatigut akineqareersimanissaat 

piumasarineqarpoq. Oqaatsinik nutserisimanermi paatsuungasoqassatillugu kalaallisut 

allassimasoq aallaavigineqassaaq. 


